
Løgtingið

Dagur: 21. oktober 2009

Skrátal: 70-53101/5-1

Máltal: 061853 -/57
Løgtingsmál nr. xx/2009: Uppskot til løgtingslóg um at byggja ítróttarhøll í Sandoynni
Uppskot 
til
løgtingslóg um at byggja ítróttarhøll í Sandoynni
§ 1. Landsstýrismanninum verður heimilað at skipa fyri, at ítróttarhøll verður bygd í Sandoynni.

Stk. 2. Byggiútreiðslurnar kunnu í mesta lagi verða 27 mió. kr. uttan mvg. 

§ 2. Samlaði fíggjarkarmurin býttur sundur á ár verður ásettur, tá byggiskrá og projektering eru liðug.

§ 3. Tá ið ítróttarhøllin er liðug, verður hon uttan viðurlag avhendað Sandoyar Skúlasambandi sambært avtalu. Mentamálaráðið lýsir 1. veðrætt í høllini við eini upphædd svarandi byggikostnaðin sum rentu- og avdráttarfrítt studningslán.

Stk. 2. Studningslánið fellur til gjaldingar, um ognin verður seld, ella ikki longur verður nýtt til ætlaða endamálið, sum ásett í avtaluni sbrt. stk. 1. Hesar treytir skulu tinglýsast á ognini við servitutti. 
Stk. 3. Landsstýrismaðurin kann, har umstøður tala fyri hesum, víkja frá hesi áseting. 

§ 4. Øll krøv eftir hesi lóg kunnu, saman við innkrevjingarkostnaði, verða innheintað við panting. 

Stk. 2. TAKS fremur pantingina eftir reglunum í skattalógini fyri innkrevjing av skattum.

§ 5. Henda løgtingslóg kemur í gildi dagin eftir, at hon er kunngjørd.

Kap. 1. Almennar viðmerkingar
Endamálið við lógaruppskotinum er at heimila landsstýriskvinnuni at byggja ítróttarhøll í Sandoynni innan ásettan játtanarkarm á løgtingsfíggjarlógini.
Lýsing av málinum
Lógaruppskotið tekur støði í, at Løgtingið hevur samtykt eina serskipan á eykajáttanarløgtingslógini fyri apríl 2009 (Løgtingsmál nr. 178/2008) fyri bygging av eini ítróttarhøll í Traðardali í Sandoynni. Landsstýriskvinnan við mentamálum hevur í hesum sambandi fingið áheitan um at fara undir at fyrireika hesa verkætlan, soleiðis at ein verklagslóg kann verða løgd fyri tingið.

Fyrireikingararbeiðið er farið í gongd, og bygginevnd er sett við umboðum frá Mentamálaráðnum, lokalu myndugleikunum og áhugabólkum í oynni. Bygginevndin arbeiðir við at fáa sett upp eina byggiskrá, soleiðis at so haldgott grundarlag er fyri at gera projekteringina av høllini lidna. Hetta, saman við góðkendum myndugleikakrøvum, er ein fortreyt fyri, at byggingin av høllini kann bjóðast út fyrst í komandi ári.

Tað hevur verið eitt stórt ynski hjá sandoyingum tey seinastu mongu árini at fáa bygt eina ítróttarhøll í oynni. Landsstýrið hevur mett, at tað hevur stóran týdning fyri Sandoynna, fyri trivnaðin í oynni og fyri javnstøðuna millum Sandoynna og onnur øki í landinum, at ein slík høll verður bygd. Ítróttarhallirnar kring landið eru ofta karmur um eitt fjøltáttað ítróttavirksemi millum tey ungu.

Fíggjarliga støðan hjá kommununum í Sandoynni ger, at tær ikki eru førar fyri at lyfta eina slíka verkætlan. Løgtingið hevur tí avgjørt at gera undantak viðvíkjandi fígging av ætlaðu høllini í Sandoynni, soleiðis at tað í hesum føri er landið, sum letur høllina byggja. Høllin verður síðani latin sandoyingum at reka. Upphæddin, ið nýtt verður til byggiútreiðslurnar, verður latin Sandoyar Skúlasambandi sum rentu- og avdráttarfrítt studningslán.
Á fundi við bygginevndina, har umboð fyri Sandoyar Skúlasamband luttóku, hevur landsstýriskvinnan víst á týdningin av, at viðurskifti um raksturin av høllini verða skipað, áðrenn høllin verður yvirtikin av Sandoyar Skúlasambandi.

Landsstýriskvinnan hevur í hesum sambandi gjørt greitt, at møgulig ósemja um fíggjarligu viðurskiftini hjá Skúlasambandinum skulu loysast skjótast til ber, og at Skúlasambandið skal leggja fram eina fíggjarætlan sum vísir, at tað er sannlíkt, at Skúlasambandið er ført fyri at reka ítróttarhøllina.
Um verkætlanina

Ætlanin er, at ítróttarhøllin verður bygd á einum øki eystan fyri Meginskúlan, sum Sandoyar Skúlasamband eigur. Økið liggur uppat Meginskúlanum, og er ætlanin, at byggingin og nýtslan av ítróttarhøllini verður samskipað við Meginskúlan. Fylgjandi karmar eru ásettir fyri byggingina:

· Høllin skal lúka tey krøv, ið verða sett í byggiskránni

· Byggingin skal leggjast soleiðis tilrættis, at høllin/Meginskúlin skal kunna útbyggjast í framtíðini

· Byggingin skal halda seg innanfyri ásettan fíggjarkarm
· Høllin skal lúka øll myndugleikakrøv

· At orkunýtslan í sambandi við raksturin av høllini verður so lág sum gjørligt
Um ognarviðurskiftini
Sandoyar Skúlasamband eigur matrikul nr. 292, Sands bygd, har ítróttarhøllin verður bygd. Ætlanin er, at Mentamálaráðið, tá ítróttarhøllin er liðug, avhendar høllina til Sandoyar Skúlasamband sambært avtalu. Við hesi avtalu verður ognarrætturin til sjálva høllina latin Sandoyar Skúlasambandi við teimum rættindum og skyldum, sum áliggja ognini. Ein binding verður studningslánið, sum verður tinglýst á ognina.

Sandoyar Skúlasamband virkar sbrt. “Skoleforbundsoverenskomst mellem kommuner på Sandø”. Í sambandi við ætlanina um at byggja ítróttarhøll við Meginskúlan, hevur Skúlasambandið samtykt broyting í sáttmálanum soleiðis, at sáttmálin eisini fevnir um ítróttarhøll. Ískoytið til sáttmálan er latið Mentamálaráðnum, sum úrskrift úr gerðabókini um fund í Sandoyar Skúlasambandi tann 6. mars 2008.

Í § 8 í nevnda sáttmála er ásett, at Skúlasambandið stendur fyri rakstri og viðlíkahaldi av bygningum og innbúgvi. 

Í sambandi við byggiverkætlanina verður sáttmálin um Sandoyar Skúlasamband endurskoðaður. 
Kap. 2. Avleiðingarnar av uppskotinum
Á eykafíggjarlógini fyri apríl 2009 eru játtaðar 5,5 mió. kr. til fyrireikingararbeiðið. Partur av hesum peningi verður nýttur í inniverandi fíggjarári. Samlaði fíggarkarmurin fyri lidnu høllina er settur til í mesta lagi 27 mió. kr. Landið átekur sær at byggja høllina, og skal øll upphæddin fáast til vegar yvir fíggjarlógina. Mett verður, at talan verður um einar 10 mió. kr. í 2010 og restin í 2011. Endaliga upphæddin kann ikki neyvt ásetast, fyrrenn projekteringin er framd og nærri kostnaðarætlan er gjørd.

Ætlanin er, at Mentamálaráðið saman við Landsverk stendur fyri byggingini, og at høllin síðani verður avhendað uttan viðurlag til Sandoyar Skúlasamband. Skúlasambandið hevur sambært galdandi sáttmála ábyrgdina av rakstri og viðlíkahaldi av bygningum, sum hoyra til Meginskúlan. Eftir ískoyti til sáttmálan, um at sáttmálin eisini fevnir um ítróttarhøll, kann rakstur og viðlíkahald leggjast til Skúlasambandið.
Metti árligi raksturin av høllini, íroknað viðlíkahald, er umleið 1 mió. kr. Neyðugt er í hesum sambandi at endurskoða avtaluna viðvíkjandi Sandoyar Skúlasambandi.

Mett verður ikki, at uppskotið hevur umsitingarligar avleiðingar.
Uppskotið hevur ongar fíggjarligar ella umsitingarligar avleiðingar fyri vinnuna. Møguleiki er tó fyri, at vinnan fær nyttu av høllini til tiltøk av vinnuligum slagi.

Serlig atlit verða tikin til umhvørvið í samband við projektering og bygging av høllini eins og atlit verða tikin til tey serligu viðurskiftini, ið eru á staðnum.
Byggingin av høllini fer at hava eina jaliga ávirkan á virksemið í oynni, bæði í byggitíðarskeiðnum og ikki minst, tá hon stendur liðug.
Mett verður ikki, at uppskotið hevur sosialar avleiðingar.

Yvirlit yvir avleiðingar:

	   

 
	Fyri landið/lands
myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ 
felagsskapir
	Fyri vinnuna

	Fíggjarligar/ búskaparligar avleiðingar
	 Ja
	Ja
	 Ja
	 Nei
	 Nei

	Umsitingarligar avleiðingar
	 Nei
	Nei
	Nei
	Nei
	Nei

	Umhvørvisligar avleiðingar
	 Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	 Nei
	Nei
	Nei
	Nei
	Nei

	Sosialar avleiðingar 
	 Nei
	Nei
	Nei
	Ja
	Nei


 

Kap. 3. Serligar viðmerkingar

Til § 1

Ásett verður heimild hjá landsstýriskvinnuni til at skipa fyri bygging av ítróttarhøll í Sandoynni.

Ásett verður í stk. 2, at byggiútreiðslurnar í mesta lagi kunna verða 27 mió. kr. uttan mvg. Við í byggiútreiðslunum eru útreiðslur til forkanningar og projektering, men ikki útreiðslur til innbúgv ella serliga útgerð.

Landsstýriskvinnan sær til, at ítróttarhøllin verður bygd og at byggiútreiðslurnar verða rindaðar av landskassanum. Tá ið høllin verður latin Skúlasambandinum, verður eitt studningslán áljóðandi byggiútreiðsluupphæddina tinglýst við veðrætti. Studningslánið er rentu- og avdráttarfrítt og skal ikki rindast aftur, uttan so at høllin verður seld øðrum ella skal nýtast til annað endamál enn avtalað. 

Til § 2
Av samlaðu byggiútreiðslunum uppá 27 mió. kr., har tær fyrstu 5,5 mió. kr. eru játtaðar í 2009, verður mett, at einar 10 mió. kr. skulu fáast til vegar á fíggjarlógini fyri 2010 og restin í 2011.

Til § 3

Álagt verður landsstýriskvinnuni at gera serliga avtalu við Sandoyar Skúlasamband í samband við avhendan av lidnu høllini.

Sandoyar Skúlasamband virkar sbrt. “Skoleforbundsoverenskomst mellem kommuner på Sandø” frá 1966. Í sambandi við ætlanina um at byggja ítróttarhøll, hevur Sandoyar Skúlasamband gjørt ískoyti til nevndu avtalu, soleiðis at § 3 er broytt til eisini at fevna um ítróttarhøll. 

Av tí at landskassin rindar byggiútreiðslurnar, verður veðrættur lýstur í høllini. Ein upphædd svarandi til byggiútreiðslurnar verður tinglisin við veðrætti sum studningslán.  

Fyri at tryggja, at ognin eisini í framtíðini verður nýtt samsvarandi tí endamáli, ið studningslánið er veitt til, skal tað framganga í tinglýsingarskránni, at studningslán fellur til gjaldingar, um ognin verður seld ella verður nýtt á annan hátt, enn upprunaliga ætlað. Tað verður møguleiki fyri at víkja frá kravinum, um at lánið fellur til gjaldingar, men talan skal vera um serligar umstøður, t.d. fíggjarviðurskiftini hjá ánaranum, ella at ognin verður nýtt til annað alment endamál, ið stórur tørvur er á í økinum. 

Til § 4

Áseting um panting. Av tí at talan er um lán úr landskassanum, eigur landið at kunna innheinta peningin um grundarlag er fyri tí. 

Til § 5

Vanlig áseting um gildiskomu.

Mentamálaráðið x oktober 2009

Helena Dam á Neystabø

Landsstýriskvinna
Leivur Harryson

